
558 hitz
Gizakiak jan bai, baina gutxiago

Tsavoko bi lehoiek 140 lagun jan zituztela uste izan da; gutxiago izan zirela egiaztatu dute orain ikerketa batean

Ane Olaizola - Donostia 
Erresuma Batua, Afrika ekialdean zituen koloniak elkartzeko, Uganda Railway trenbidea egiten ari zen 1898. urtean Kenyan. Masai lurraldeak zeharkatu behar zituen horrek. Hala, Tsavoko herrian, John Henry Patterson koronel ingelesaren gidaritzapean, zubia egiten hasi ziren, ibaiaren gainean trena pasatzeko, baina obrak laster eten ziren, bi lehoirengatik. 

Gauetan, bi lehoi ar pertsonei erasotzen hasi zitzaizkien. Trenbideko langileak -gehienak indiarrak- lo egiteko dendetatik ateratzen zituzten, eta behin kanpoan, hil eta jan egiten zituzten. Bederatzi hilabetean izua piztu zuten bi animalia horiek Taita etniako herritarren eta langileen artean. 

Erasoak saihesteko, hesi arantzaduna jarri zuten kanpalekuaren inguruan; hainbat zepo ere jarri zizkieten, baina guztietatik ere ihesi ateratzen ziren. 

Horregatik, bi lehoiek Ghost (mamua) eta Darkness (iluntasuna) izenak bereganatu zituzten, lehoi itxurako zirela uste baitzuten. 

Azkenik, zuhaitz batean oholtza bat eraiki zuten, eta Patter-son koronelak tiroz lehoietako bat hiltzea lortu zuen; bi aste geroago bestea hil zuten, modu berean. 

Lehoi gazteak ziren, baina hiru metro inguru ziren luzean, eta bederatzi hilabetean 140 pertsona inguru jan zituztela ziurtatu zuen Patterson koronelak, Ugandako tren konpainiak 28 kontatu bazituen ere. 

Guztia pasatu zenean, Pattersonek hango esperientzia kontatu zuen The man-eaters of Tsavo (Tsavoko gizon-hiltzaileak) izeneko liburuan. 
Kondairatik errealitatera 

Kondairak, azkenean, 140 pertsona inguru jan zituztela kontatu izan du orain arte, baina Santa Cruz Kaliforniako Unibertsitateak animalia horiek gizakiak jateko arrazoien inguruan ikerketa egin du, eta mitoak dioen hainbat datu atzera eraman ditu. 

Ikerketaren arabera, orain arte uste izan den baino pertsona gutxiago jan zituzten; 35 lagun, hain zuzen ere. 

Ikerketan, animalia horiek azken bederatzi hilabeteetan zer jan zuten aztertu dute. 

Lehoi bakoitzak jateko bere ohiturak zituen. Izan ere, baten dieta erdia gizakian oinarritzen zen, eta besteak animalia belarjale gehiago eta gizaki gutxiago jaten zituen; zehazki, lehoi batek 11 pertsona eta besteak 24 jan zituela balioetsi dute ikertzaileek. 

Ikerketa aurrera eramateko, bi lehoien aztarnak aztertu dituzte; horretarako, ileko eta hortzetako karbonoa eta nitrogenoa hartu dituzte lagintzat, eta haiek zantzutzat hartuta, gaur egungo eta orduko lehoiak konparatu dituzte, dietari dagokionez. Animalia horien dietak epe horretan aldatzen joan zirela ondorioztatu dute. Izan ere, orduko lehoiek ordura arte animalia belarjaleak jaten zituzten; pixkanaka, ordea, bestelako animaliak ere jaten hasi ziren, eta lehoietako bat gizakiak jaten ere hasi zen, eta besteak hondarrak jango zituen. 

XIX. mendearen bukaeran Tsavo herriak hainbat aldaketa izan zituen, eta horrek eragina izan zezakeen animalien dieta aldaketekin. Izan ere, garai horretako lehorteengatik edo gaixotasunengatik animalien harrapakin naturalak gutxitu egin ziren, eta, beraz, lehoiek gizakiarekin ordezkatu zuten euren dieta. 

Halaber, lehoi horietako batek hortzetan arazoak zituela ikusi dute, eta, horregatik, besteak gizaki gehiago jaten zituen. 

 Mitoa, Hollywoodera eramanda


1996. urtean, Kenyako Tsavo herrian lehoiekin gertatutakoa zinemara eraman zuen Stephen Hopkins zuzendariak, The Ghost and the Darkness (Mamua eta Iluntasuna) izenpean. Beldurrezko film horrek Londresen du hasiera; John Henry Patterson koronelak bost hilabeteren baruan Tsavo herrian trena pasatzeko zubia eraikitzeko enkargua jasotzen du, Indian hartutako esperientziagatik. Iristean, lehoi batek langile bat zauritu zuela adierazten dio Hawthorme doktoreak koronelari. Pattersonek lehoia tiroz hiltzen du, eta arazoa konpondu dela dirudi. Baina, egunak pasatu ahala, goizetan langileak hilda agertzen hasten dira, eta herritarrengan eta langileengan izua zabaltzen hasten dira lehoiak, eta ez dute irtenbiderik aurkitzen. Filmak, oro har, kritika eskasak jaso zituen, gertatu zena gehiegi puztuta dagoelako eta ez zutelako behar bezala irudikatu. 

